Un noch ne woare Geschichde:
 
Von de Kreugesdochde un dat Wildswien
Dat wai'e noa nängtaanhunnetachtunvierzich [1948]. Späthæst wai'et in Zoasenbeck un'n gans schönen sunnig'n Dach. Doa wai'en de allemeisten Lü ut'n Dö'ep up'n Agge, bien Tuwan'utkrieg'n. Nu'r näm'an, bie Kreuges, upe anne Siet vonne Stroat, bie Schuten, de Noaves, doa wai'en de Mööges bie de Aabaat, hoch up't Gerüst un hätt'n Schnidsasielo baut. 
Alles wai'e so gans un goa'a friedlich. Un doa tau schien de Sunn uk noch so schön mild un moallich.
Öve up eenmoa'a, wat sait se doa, de baan Mööges – Schroades Erich un Lütje Willam, de eeg'nlich doamoas de grötzte Zoasenbäke wai'r un de trotzdem so hait'n hat, de Lütje Willam ähm — joa, wat sait se doa in Swiensgalloap up sik tau koam, as se groa baan un'n an't Gerüst sünd un sik wädde nain Mördel anmischt. Se wischt sik baan de Oog'n un dinkt, dat kann doch wo nich woar wähn. Sei glövt sei dräumt an hellichten Dach. Mänschens Kärls 'n groot Wildswien kümmt doa ümme lieg up jüm tau. Un sai rööcht sik nich eerst vonne Stä, sünd so as wie vöhäxt, an Bonn'n fässat un stie'rt mit öre grooten Oog'n ass'et Kanigga up de Slang. Un denn eerst in 'n allelästen Moment, ass'et kain Vördaun mehr givt, dat jüm dat wildgwoarne Wildswien up de Haues näm will, do krabbat se in 'n Affenzaan de Gerüstlädde hoch, groa noch tau Tied'n, eehr dat Swien sik up de Lädde stö'at un se glattwäch umstött.
Irgendwie möht se joa doa von 't Gerüst wärre runnekoam häm. Is egoa'a wie. Öve dat Swien bööst wie'r in 't Döep rin un haddet wo up noch anne Lü afsain. Dee 't up sik taugaloppiern sait, flücht in'ne Hüse un sloat de Dörn dicht hinne sik tau.
„Wo sünd denn bloos de Jäägrs? Dat Swien müt sofort eene van jüm dotschaiten.“
„Dat is je lähmsgefährlich! Is joa go'r nich uttodinken, watt passai'et, wenn dat verrückte Dairt 'n oanungsloos Kind ubbe Stroat to foat'n kricht!“
„Härgott nochmoa'a, kain Jääge wiet un breet to sain. De sünd joa hüt joa wo alle up'n Agge, bien Tuwanudkrieg'n, bie düt schöne Wä'r.“
„Wat mokt we bloos?“
„Nee, nu kick sik dann blooss moa eene an. Doa su'at sik dat Swien uk noch gans ungeniert inne Woadefütz, direkt vö Kreuges ö'r Huss.“
„Mensch, Kreuges Erika is doch to Huss!“ sächt do de eene. „Ö'r Voade is doch eene von de Jääges in'n Dö'rp. Un von so dichde bie müt se dat Swien doch uk wo süoms dräpen könn'n.“ 
Stimmt genau! Un sai wätt uk, wo hai siine Jachtflinten upbewoht: inne Sloapstuuv nämlich; gliks näm siin Bett hangt se alle, eene Büss näm de anne, schön inne Reech.
Do alamiert de eene rasch Erikan, un sai rönnt de Trepp hoch no de Sloapkomme rin un snappt sik de eerste Flint vonne Wand un rönnt wädde trüch, de Trepp run, mit de Flint unen Aam. De Beschait sächt hatt, hat öve in siine Hast de Husdöö'r hinne sik upload'n. Un nu, as Erika haaf de Trepp wä runne is, doa rammt dat wilde Swien gaig'n de groode Dö'r un ritt de anne Hä'afde davon wiet up, dat det nu'r so kracht un is jetzt midden up'n Flu'r, draat do siine Runn un grunzt wie wild. Do nimmt Erika sik'n Hæt un de Flint anne Back un ziaat genau un drückt aff … 
Dann eersten Loop! 
„Klick“, moakt dat. 
Denn dann tweeten Loop. 
Un wädde gaat dat: „Klick“.
KAIN Dunneknall, KAIN Echo hallt dö'rch dat Hus unn'et Dö'rp up un doa'a! 
Dee Flinnt de wai'e joa go'rnich load! Denn watt sönn umsichtig'n un gewissenhaften Waidmann is – un dat waie ö'r Voade joa man eemoa'a – de hingt siin gansen Lääfdach kaine loade Flint an'n Noaga anne Wand. Wai'r joa vielleicht man gans gaut, dat de Flint ohne Patronen wai'e. Nich uttodinken, wat doa nich alles passai'rn kunnt ha, wenn Erika dat Swien nich mit een eenzig'n Blattschuss dootschoat'n ha un'net blooss man waidwund wäst ha. Denn haa't gewiss ee'rst so richtig an tau toom anfung'n.

Jä, un nu läv dat dumme Wildswien also noch un oant nich moa'a worum. Un so moakt dat wärre vö'rn rutt dö'rch de speerangawie'e Husdöö'r un rönnt de Dö'rpstroat hoch, bööcht links in'n Koathoff rin noa Ploastoa tau un doa verschwinnt det irgendwo annen Käkhof inne Feldmaak.

Düsse Geschichde is gewisslich woar, uk wenn je't nich so gans un goar glööm wiet. 'N gans poa'r Oogntüg'n lävt hüt noch. De könnt joa froag'n. De Geschichde hat sogoa'r inne Zeitung stoan, in't "Isenhoagene Kreisblatt" nämlich. De givt et schon seit öve 110 Joa'e, un doa hat noch nie watt Vökee'rdes innstoan. „Ein Wildschwein kam zur Theke“, wai'e doamoas de Artikel öveschrääm.

So, un wat lehrt üsch nu düsse Geschichde? 
[bookmark: _GoBack]Dütt hier: Dat de Fraunslü kainen bätten wenige Schneid un Kooroasch hät as de Kärls. Erika hat jeedenfalls ümme meer as nauch doavan hat, schon as junge Deern un denn as Frau, ö'r ganset Lääm lang, bett up'n hütigen Dach.



